
Հայաստանի Հանրապետությունը 2001 թվականի նոյեմբերի 23-ին ստորագրել է Բուդապեշտում ստորագրման համար բացված` «Կիբեռհանցագործությունների մասին» կոնվենցիան (այսուհետ՝ Կոնվենցիա), որը վավերացվել է ՀՀ կողմից 2007թ. փետրվարի 
1-ին: Կոնվենցիան քրեական արդարադատության մարմինների համար իրավական հիմքեր է ստեղծում իրականացնել միջազգային համագործակցություն կիբեռհանցագործությունների դեմ պայքարում, ինչպես նաև ցանկացած հանցագործությունների դեպքում, երբ անհրաժեշտ է հավաքել էլեկտրոնային ապացույցներ: 
Կոնվենցիան հանդիսանում է կիբեռհանցագործությունների դեմ պայքարի, ինչպես նաև ցանկացած հանցագործության դեպքում էլեկտրոնային ապացույցների ձեռքբերման վերաբերյալ հիմնական միջազգային համաձայնագիր: Կոնվենցիային անդամակցում է 66 պետություն, այդ թվում՝ այնպիսի պետություններ, որոնք չեն հանդիսանում Եվրոպայի խորհրդի անդամ (օրինակ՝ ԱՄՆ, Ավստրալիա, Ճապոնիա, Կանադա, Չիլի, Արգենտինա, Իսրայել, Դոմինիկյան Հանրապետություն, Շրի-Լանկա, Պանամա, Պերու և այլն): Այսինքն՝ Կոնվենցիան ձեռք է բերել համաշխարհային նշանակություն կիբեռհանցագործությունների դեմ պայքարում և էլեկտրոնային ապացույցների ձեռքբերման համար:
	Կոնվենցիայի «Ընդլայնված համագործակցության և էլեկտրոնային ապացույցների հրապարակման մասին» երկրորդ լրացուցիչ արձանագրությունը (այսուհետ՝ արձանագրություն) Եվրոպայի խորհրդի Նախարարների կողմից ընդունվել է 2021 թվականի նոյեմբերի 17-ին և բացվել է ստորագրման համար մայիսի 12-ին։ 
	Արձանագրությունը  նպատակ ունի` 
· առավել արդյունավետ դարձնել իրավասու մարմինների միջև փոխադարձ օգնությունը, 
· առավել ընդլայնել համագործակցությունը կիբեռհանցագործության և կոնկրետ քրեական գործով քննություններ կամ վարույթներ իրականացնելու նպատակով քրեական իրավախախտման ապացույցներն էլեկտրոնային ձևաչափով հավաքելու ոլորտում (այդ թվում՝  համագործակցության այլ ձևերին առնչվող լրացուցիչ գործիքների միջոցով), 
· ընդլայնել համագործակցությունն արտակարգ իրավիճակներում,
· ընդլայնել ուղղակի համագործակցությունը իրավասու մարմինների, ծառայություն մատուցողների և այլ սուբյեկտների միջև վերաբերելի տեղեկությունների տիրապետման կամ վերահսկողության մասով:
Արձանագրության ստորագրման նպատակահարմարությունը կարևորվում է հետևյալ առումներով․ 
· տեղեկությունների և հաղորդակցության տեխնոլոգիաների, այդ թվում՝ համացանցային ծառայությունների կիրառության աճող տեմպերը և կիբեռհանցագործությունների աճող ծավալները, ինչը վտանգ է ներկայացնում ժողովրդավարության և օրենքի գերակայության համար, և որը շատ պետություններ համարում են սպառնալիք նաև մարդու իրավունքների համար, 
· կիբեռհանցագործությունների զոհերի թվի աճը և այդ զոհերի համար արդարադատություն ապահովելու կարևորությունը, 
· կառավարություններն ունեն հասարակությանը և անհատներին հանցագործություններից ոչ միայն ցանցից դուրս, այլ նաև առցանց պաշտպանելու պատասխանատվություն, այդ թվում` քրեական գործով արդյունավետ քննությունների և քրեական հետապնդումների միջոցով, 
· ցանկացած քրեական իրավախախտման ապացույց ավելի հաճախ պահվում է էլեկտրոնային ձևաչափով՝ օտարերկրյա պետությունների իրավասու մարմինների, տարբեր պետությունների իրավասու մարմինների կամ անհայտ իրավասու մարմինների համակարգչային համակարգերում, և համոզված լինելով, որ քրեական արդարադատության արդյունավետ արձագանքի և օրենքի գերակայության ապահովումը հնարավոր դարձնելու նպատակով անհրաժեշտ են այդ ապացույցներն օրինական ձեռքբերելու համար լրացուցիչ միջոցներ, 
· պետությունների և մասնավոր հատվածի միջև ավելի խորը և արդյունավետ համագործակցության անհրաժեշտությունը, և որ այս համատեքստում ծառայություն մատուցող ընկերությունների և այլ սուբյեկտների համար անհրաժեշտ է ապահովել հստակության և իրավական որոշակիության ավելի բարձր մակարդակ այն հանգամանքների մասով, որոնց դեպքում նրանք կարող են արձագանքել այլ Կողմերի քրեական արդարադատություն իրականացնող մարմինների՝ էլեկտրոնային տվյալների հրապարակման վերաբերյալ ուղղակի հարցումներին,
· մարդու իրավունքների և հիմնարար ազատությունների պաշտպանության արդյունավետ պայմանները և երաշխիքները նպաստում են քրեական արդարադատության նպատակով արդյունավետ անդրսահմանային համագործակցությանը, այդ թվում՝ պետական և մասնավոր հատվածների միջև. 
· քրեական գործով քննությունների համար էլեկտրոնային ապացույցների հավաքումը հաճախ կապված է անձնական տվյալների հետ, և ճանաչելով շատ Կողմերի կողմից իրենց սահմանադրական և միջազգային պարտավորությունների ապահովման նպատակով գաղտնիության և անձնական տվյալների պաշտպանության պահանջը, և 
· անհրաժեշտ է ապահովել, որ կիբեռհանցագործության և էլեկտրոնային ձևով ապացույցների հավաքման համար նախատեսված արդյունավետ քրեական արդարադատության միջոցներն իրականացվեն այնպիսի պայմանների և երաշխիքների համաձայն, որոնք նախատեսում են մարդու իրավունքների և հիմնարար ազատությունների պատշաճ պաշտպանություն, ներառյալ՝ այն իրավունքները, որոնք բխում են պետությունների կողմից ստանձնած՝ մարդու իրավունքների պաշտպանությունը կարգավորող կիրառելի միջազգային փաստաթղթերից: 
Կոնվենցիայի անդամ-պետությունները հանդիսանում են անդամներ կամ դիտորդներ Կիբեռհանցագործությունների կոնվենցիայի կոմիտեում (T-CY): Կոմիտեն, ի թիվս այլնի, աջակցում է անդամ-պետություններին Կոնվենցիայի դրույթների իրականացման հարցում, ինչպես նաև ընդունում է ուղեցույցներ կամ պատրաստում է լրացուցիչ իրավական գործիքներ:
	Կոնվենցիայի վավերացումից հետո մինչ այսօր ՀՀ իրավապահ մարմինների հետ համատեղ իրականացվել են և իրականացվում են մի շարք համատեղ ծրագրեր: 
 Արձանագրության ստորագրումը կապահովի ՀՀ համապատասխան մարմինների համագործակցությունը օտարերկրյա և միջազգային կառույցների հետ: 
Ելնելով վերոնշյալից և ղեկավարվելով «Միջազգային պայմանագրերի մասին» ՀՀ օրենքի դրույթներով՝ ՀՀ բարձր տեխնոլոգիական արդյունաբերության նախարարությունը նպատակահարմար է համարում Եվրոպայի խորհրդի «Կիբեռհանցագործությունների մասին» կոնվենցիայի «Ընդլայնված համագործակցության և էլեկտրոնային ապացույցների հրապարակման մասին» երկրորդ լրացուցիչ արձանագրության ստորագրումը:
 Նախագծի ընդունումը կապված չէ ռազմավարական փաստաթղթերի հետ:

